
MADAGASIKARA 

Famintinana ankapobeny  

Ambaran’ny Lalàm-panorenana fa malalaka ny hevitra sy fanehoan-kevitra ara-

pivavahana ary voarara kosa ny fanilikilihana ara-pivavahana ao amin’ny toeram-piasana. 

Misy koa lalàna hafa miaro ny fahalalahana ara-pivavahan’ny isam-batan’olona 

manoloana ny fanararaotana ataon’ny fanjakana na ny tsy miankina. Ny volana Janoary 

dia nisy lalàna navoakan’ny fanjakana manova ny fehezan-dalàna mifehy ny fizakàna ny 

zom-pirenena sy mamela ny vehivavy Malagasy hamindra ny zom-pireneny amin’ny 

zanany na manambady izy na tsia, na maty vady. Nisy tamin’ireo Silamo teraka tao an-

toerana no tsy nahazo antontan-taratasy ofisialy noho ny lalàna mikasika ny fizakana ny 

zom-pirenena izay mametra tsy hahafahan’ny ankizy tsy manana zom-pirenena nefa 

teraka teto Madagasikara hahazo ny zom-pirenena Malagasy. Ny volana Aprily dia 

norahonan’ny Ministeran’ny Fanabeazam-pirenena hakatona ny sekoly islamika niisa 16 

izay nofaritany ho “Mpampianatra ny Coran,” satria nambarany fa anisan’ireo sekoly tsy 

miankina miisa 190 voalaza ho tsy manaraka ny fepetran’ny fanjakana sasantsasany.  

Nilaza ny avy tao amin’ny fiaraha-monina Silamo sy ny mpikambana tao amin’ny 

fiangonana evanjelika Protestanta sasany fa nisy sekoly tsy miankina tsy nety nandray 

azy ireo ary indraindray voafetra ny asa azon’izy ireo natao noho ny finoana arahiny. Ny 

fiaraha-monina Jiosy izay vitsy mpikambana kosa nilaza fa nihatsara tamin’ny 

ankapobeny ny fifandraisan’izy ireo tamin’ny fiaraha-monina.  

Nifandray tsy tapaka tamin’ny tompon’andraikitra tao amin’ny Ministeran’ny Atitany 

misahana ny fandraisana ny anaran’ireo vondrona ara-pinoana sy tamin’ny 

tompon’andraikitra tao amin’ny Ministeran’ny Fitsarana ny tompon’andraikitra avy ao 

amin’ny Masoivoho Amerikana, mikasika ny fehezan-dalàna mifehy ny fizakàna ny zom-

pirenena. Nifampiresaka tsy tapaka tamin’ny solotenan’ny fiaraha-monina iraisam-

pirenena ihany koa izy ireo hanamaivanana ny fiantraikan’ilay fehezan-dalàna mikasika 

ny fizakana ny zom-pirenena eo amin’ireo tsy manana zom-pirenena, anisan’izany ireo 

Silamo maro izay efa manana fifamatorana lalina amin’ny firenena. Nihaona tsy tapaka 

tamin’ny mpitarika ara-pinoana ihany koa ny masoivoho nandritra ny taona ary 

nikarakara tahala iraisam-pinoana nifampidinihana mba hampirisihana ny firaisan-kina 

teo amin’ireo finoana samihafa manoloana ny olana niraisana.  

Fizarana I. Fitsinjarana ny mponina araka ny finoana arahiny 



Vinavinain’ny Governemanta Amerikana fa mahatratra 25 tapitrisa ny tontalin’isan’ny 

mponina (tombana tamin’ny volana Jolay 2017). Araka ny fanisam-bahoaka farany 

tamin’ny taona 1993 dia ny 52 isan-jatony dia manaraka ny finoana nentim-paharazana, 

ny 41 isan-jatony dia Kristiana ary Silamo kosa ny 7 isan-jatony. Tombanan’ny mpitarika 

Silamo sy ny avara-pianarana eo an-toerana ho manodidina ny 20 hatramin’ny 25 isan-

jaton’ny mponina ny isan’ny Silamo. Nanambara koa izy ireo fa maro ireo 

mampifamadibadika ny finoana arahiny, na mampifangaro ny fombafombam-

pivavahana, ary maro ireo mampivady ny finoana nentim-paharazana tamin’ny finoana 

Kristiana na Silamo. Any amin’ny morontsiraka avaratra andrefan’ny nosy no tena 

ivondronan’ireo fiaraha-monina Silamo; ary ao afovoan-tany kosa no tena maro an’isa ny 

mpino Kristiana. Nanambara ireo mpitarika ny finoana Silamo sy ireo avara-pianarana fa 

Sunnite no ankamaroan’ireo Silamo. Ny taranaky ny Karana sy Pakistaney ary ny 

Komoriana no maro an’isa indrindra amin’ireo Silamo, na dia tsy mitsahatra mitombo isa 

aza ireo teratany Malagasy mivadika ho Silamo.  

Araka ny tatitry ny antokom-pinoana samihafa eo an-toerana dia saika ny antsasaky ny 

mponina no Kristiana. Ireto avy ireo antokom-pinoana Kristiana efatra tena misongadina: 

Katolika Romana, Loterana, Anglikana, ary ny FJKM.  Misy koa ny vondrona madinika 

kokoa toy ny Fiangonan’i Jesoa Kristy ho an’ny Olo-masin’ny Andro Farany (Mormon), 

ny Vavolombelon’i Jehovah, ny Fiangonana Advantista mitandrina ny Andro Fahafito, 

ary ireo fiangonana zandriny izay mitombo isa.  

Misy ihany koa Hindous vitsy an’isa sy Jiosy miisa 360 eo ho eo manerana ny firenena.  

Fizarana II. Momba ny fanajan’ny fanjakàna ny fahalalahana ara-pivavahana  

Rafitra ara-dalàna  

Voalazan’ny Lalàm-panorenana fa malalaka ny hevitra sy fanehoan-kevitra ara-

pivavahana ary voarara kosa ny fanilikilihana ara-pivavahana ao amin’ny toeram-piasana. 

Misy koa lalàna hafa miaro ny fahalalahana ara-pivavahan’ny isam-batan’olona 

manoloana ny fanararaotana ataon’ny fanjakana na ny tsy miankina. Voalazan’ny Lalàm-

panorenana koa fa izany zò izany dia voafetra raha ilaina ho fiarovana ny zon’ny olom-

pirenena hafa na hiarovana ny filaminam-bahoaka, fiandrianam-pirenena na ny fiarovana 

ny firenena. Voararan’ny fehezan-dalàna mikasika ny asa ny fanavakavahana ara-

pivavahana any anivon’ny sendika sy ny fikambanana mpiasa. Tsy misy fanabeazana ara-

pinoana any amin’ny sekolim- panjakana, ary tsy misy fandrarana na famerana ny 

fanabeazana ara-pinoana na any amin’ny sekolim-panjakana na any amin’ny sekoly tsy 

miankina.  



Voalazan’ny lalàna fa mila misoratra anarana any amin’ny Ministeran’ny Atitany ny 

antokom-pinoana. Izay fikambanana mahafeno izany fepetra takian’ny lalàna izany no 

mahazo mangataka lalana tsy handoa hetra isaky ny mandray fanomezana amin’ny 

endriny isan-karazany. Azon’ny antokom-pinoana voasoratra anarana ara-panjakana atao 

ihany koa ny mividy tany amin’ny olon-tsotra mba hananganana toeram-pivavahana; na 

izany aza anefa, voalazan’ny lalàna fa tsy maintsy averin’ny tompon’ny tany amin’ny 

fanjakana aloha ilay tany, dia ny fanjakana indray no manolotra izany amin’ilay 

vondrona ara-pinoana. Ny vondrona mahazo misoratra anarana dia izay ahitana 

mpikambana miisa 100 farafahakeliny, ahitana filan-kevi-pitantanana misy mpikambana 

voafidy miisa 9 farafahabetsany, izay samy mizaka ny zom-pirenena Malagasy.  

Izay fikambanana ara-pivavahana tsy mahafeno ny fepetra ahafahana misoratra anarana 

dia afaka misoratra ho “fikambanana tsotra”, ka tsy manan-jo mandray fanomezana na 

manao fotoam-pivavahana, fa feran’ny lalàna hanao asa sosialy fotsiny ihany. Izay 

fikambanana manao hetsika mety hitera-doza na manakorontana dia mety horavana na 

tsy homena alàlana hisoratra anarana.  Tsy maintsy mangataka alàlana tsy handoa hetra 

ny fikambanana tsotra isaky ny mandray fanampiana avy any ivelany. Raha ahitana 

teratany vahiny ny mpitarika na mpikambana ao amin’ny vondrona iray, dia azon’izy ireo 

atao ny manangana "fikambanana heverin’ny lalàna ho vahiny." Izay fikambanana 

ahitana mpikambana tsotra na mpikambana amin’ny filan-kevi-pitantanana vahiny ihany 

no heverina ho fikambanana vahiny. Ny fikambanana vahiny toa izany dia tsy mahazo 

afa-tsy fahazoan-dàlana vonjimaika, izay tsy maintsy havaozina ary arahana fepetra hafa. 

Tsy voararan’ny lalàna ny fisiana mpikambana vahiny ao anatin’ny fikambanana eo an-

toerana. 

Mitaky fahazoan-dàlana avy amin’ny  fitondrana ny hetsika an-kalamanjana rehetra, 

anisan’izany ny hetsika ara-pivavahana toy ny fanompoam-pivavahana an-kalamanjana.  

Nanao sonia ny Fifanekena iraisam-pirenena momba ny zò sivily sy ny zò ara-politika i 

Madagasikara.  

Fomba fanaon’ny fitondrana  

Ny volana Janoary dia misy lalàna navoakan’ny fanjakana hanovana ny fehezan-dalàna 

mifehy ny fizakàna ny zom-pirenena, izay natao indrindra hanarenana ny tsy fitoviana teo 

amin’ny zon’ny lehilahy sy ny vehivavy hamindra ny zom-pireneny amin’ny zanany. 

Araka ilay lalàna vaovao dia azon’ny vehivavy Malagasy atao ny mamindra ny zom-

pireneny ho an’ny zaza iray na manambady izy na tsia na maty vady. Milaza anefa ilay 

lalàna fa ny ankizy zanaky ny ray aman-dreny samy tsy manana zom-pirenena dia tsy 



afaka mizaka ny zom-pirenena Malagasy, na dia efa taranaka maro mifandimby aza no 

nonina teo amin’ny nosy. Izay ankizy tsy fantatra ray aman-dreny kosa dia hotombanana 

araka ny endriny ivelany, foko nihaviany ary antony hafa. Nanambara hatrany ny 

mpitarika Silamo fa ilay fehezan-dalàna mikasika ny zom-pirenena dia nisy fiantraikany 

bebe kokoa amin’ny fiaraha-monina Silamo raha ampitahaina amin’ny habetsak’izy ireo, 

satria maro amin’izy ireo no taranaky ny mpifindra monina hany ka tsy afaka nahazo ny 

zom-pirenena Malagasy, na dia efa taranaka maro mifandimby aza no nonina teo amin’ny 

nosy. Sarotra ho an’ny ankizy taranaka Indiana, Pakistaney ary Komoriana koa ny nahazo 

zom-pirenena, hany ka maro loatra ny tahan’ny Silamo tsy manana zom-pirenena. Araka 

ny fanadihadiana nataon’ny fikambanana tsy miankina Focus Development sy ny 

Biraon’ny Kaomiseran’ny Firenena Mikambana ho an’ny Mpitsoa-ponenana tamin’ny 

taona 2014, dia tombanana ho manodidina ny 6 isan-jaton’ny mpikambana ao amin’ny 

fiaraha-monina nanaovana ny fanadihadiana no tsy manana zom-pirenena. Maherin’ny 85 

isan-jaton’ireo olona ireo no teraka teo amin’ny nosy. Tsy nisy antontan’isa momba ny 

isan’ny ankizy nateraky ny vehivavy Malagasy ka afaka nisitraka taty aoriana an’ilay 

fanovana ny fehezan-dalàna mikasika ny zom-pirenena. 

Niisa 17 ny isan’ny antokom-pinoana vaovao nisoratra anarana tao amin’ny 

Ministeran’ny Atitany nandritra ny taona vaovao, hany ka tafakatra 296 izany ny isan’ny 

antokom-pinoana misoratra ara-panjakana ankehitriny. Nitatitra ny vondrona ara-pinoana 

fa misy fotoana tsy nampiharan’ny fanjakana ny fepetra momba ny fisoratana anarana, 

ary amin’ny ankapobeny dia tsy misy fangatahana fisoratana anarana nolavina.  

Nilaza ny mpitarika ara-pivavahana fa vokatry ny tsy fampiharana araka ny tokony ho izy 

ny lalàna mifehy ny asa dia misy ny mpampiasa manery ny mpiasany hiasa mandritra ny 

ora fanatontosana fanompoam-pivavahana. Nanambara ny pretra katolika iray ao 

Antananarivo, izay nitantana ivon-toerana manome fiahiana sosialy ho an’ny mpiasan’ny 

orinasa, fa misy ireo mpampiasa tsy manaja ny andininy ao amin’ny fehezan-dalàna 

mifehy ny asa mitaky ny fiatoana amin’ny asa mandritra ny 24 ora isan-kerinandro, ka 

nanjary tsy afaka mba mandeha niangona ny mpiasa sasany. 

Nilaza ny mpitarika ny Fikambanana Silamo Malagasy, izay mihambo ho misolo tena ny 

Silamo rehetra eto Madagasikara, fa mbola misy ihany ny Silamo milaza fa sahirana 

maka antontan-taratasy ara-panjakana toy ny kara-panondro sy pasipaoro noho ny 

anaran’izy ireo, izay toa Arabo no fahenoana azy. Nisy Silamo hafa ihany koa nilaza fa 

niharan’ny fanilikilihana noho ny finoana rehefa nangataka horaisina ho mpiasam-

panjakana. Izay mangataka horaisina ho mpiasam-panjakana ohatra dia tsy maintsy 

manome taratasy avy amin’ny fitsarana mikasika ny heloka efa niampangana azy raha 

misy, saingy sarotra ho an’ny Silamo sasany no nahazo izany avy amin’ny fanjakana.  



Nitatitra ny mpikambana sasany ao amin’ny fiaraha-monina Silamo fa nandritra ny 

famitana ny fanadinana bakalorea, dia nisy lehiben’ny toeram-panadinana sasany nanery 

ny vehivavy Silamo mpianatra hanala ny saron-dohany alohan’ny hidirany to amin’ny 

efitrano hanaovana ny fanadinana, izay voalaza fa niteraka ratra anaty sy fahafaham-

baraka ho an’ireo mpianatra ireo.  

Ny 21 Aprily dia norahonan’ny Minisitry ny Fanabeazam-pirenena Andrianiaina Rabary 

hakatona ny sekoly Islamika niisa 16 izay nofaritany no “Mpampianatra ny Coran” satria 

nihoatra ny ora dimy isan-kerinandro avelan’ny Ministeran’ny Fanabeazam-pirenena 

hanaovan’ny sekoly ara-pinoana tsy miankina fanabeazana ara-pinoana. Nandà ireo 

solotena avy amin’ny fiaraha-monina Silamo fa tsy manao an’izany ary nambarany fa 

“fankahalana Silamo” fotsiny ilay fandrahonana nataon’ny Minisitra. Misy koa ireo niaro 

ireo sekoly, ka nilaza fa ny fampianarana ny Coran mihitsy no nananganana an’ireo 

sekoly ireo ka tsy tokony hampitoviana amin’ny sekoly ambaratonga voalohany tsotra. 

Niaro an’ilay fanapahan-kevitra tany amin’ny fahitalavitra ny Minisitra, ka nambarany fa 

anisan’ireo sekoly tsy miankina miisa 190 voalaza ho tsy manaraka ny fepetra 

sasantsasany takian’ny fanjakàna ireo sekoly ireo. Ankoatr’izay dia nambaran’ny 

Minisitra koa fa tokony hisy Tonia Nasionaly misahana ny sekoly islamika rehetra 

(mitovy amin’izay efa ananan’ireo vondrona Kristiana maromaro) hanamora ny 

ffiandraisan’izy ireo amin’ny fanjakàna. Raha nanatrika lanonana fanamarihana ny 

fiantombohan’ny Ramadany ny Praiminisitra Olivier Solonandrasana dia notsindriany fa 

manan-jò hisokatra ireo sekoly mpampianatra ny Coran raha manana ny fahazoan-dàlana 

ho amin’izany, saingy nambarany fa mila manaraka ny lalàna toy ny sekoly ara-pinoana 

hafa rehetra izy ireo. Tany amin’ny faran’ny taona dia tsy nisy fanehoan-kevitra intsony.  

Nilaza ny mpitarika ara-pinoana sasany, indrindra ireo avy amin’ny vondrona ara-

pinoana madinika na vitsy an’isa, fa misy ny mpanao politika mitady hampiasa ny 

fivavahana hanatsarana ny endrika politikany. Nandritra ny taona dia maro ireo lanonana 

nokarakarain’ny fiangonana katolika, metodista sy loterana no natrehin’ny Filoha 

ankehitriny sy/na ny Filoha teo aloha Marc Ravalomanana. Araka ny voalazan’ny 

mpitarika ara-pinoana sasany, dia nanjary fomba fanerena an-kolaka ny mpitondra 

fiangonana hanome vahana ny nofinofy politikan’ny sasany ireo fanampiana ho an’ny 

vondrona ara-pinoana, fa tsy hanatontosana ny asan’ny fiangonana loatra. 

Mbola nomen’ny Televiziona Nasionaly Malagasy – izay tantanan’ny fanjakana – 

fotoana tsy andoavam-bola isaky ny Alahady ihany ny Fiangonana Advantista mitandrina 

ny andro fahafito sy ny  Katolika Romana, Loterana, Anglikana ary Presbyteriana isaky 

ny faran’ny herinandro, ary nanana fotoana indray mandeha isan-kerinandro kosa ny 

fiaraha-monina Silamo. Azon’ireto farany natao koa ny nividy ampaham-potoana 



hanaovana fandaharana amboniny nandritra ny Ramadany. Nilaza ny mpitarika ny 

fiangonana Kristiana evanjelika fanta-daza iray fa mahalana ny fiangonana tarihiny no 

nomena làlana hampiasa ny onjam-peo sy fahitalavitry ny fanjakana, na dia vonona ny 

handoa ny vola sandan’izany aza. 

Fizarana III. Momba ny fanajana ny fahalalahana ara-pivavahana eo anivon’ny 

fiaraha-monina  

Nilaza ny mpitarika ny fiaraha-monina Jiosy fa tena nihatsara be ny fifandraisan’izy ireo 

tamin’ny fiaraha-monina raha ampitahaina amin’ny taon-dasa, vokatry ny fifaneraserana 

imasom-bahoaka tamin’ireo mpitarika vondrona ara-pinoana hafa, izay nanjary ohatra ho 

an’ny besinimaro. Nilaza izy fa tsy notsikerain’ny fiaraha-monina intsony ny fomba 

fitafin’ny Jiosy ary tsy nisy sekoly tsy nanaiky handray ankizy Jiosy hianatra ao aminy 

intsony.  

Misy kosa ny avy amin’ny fiangonana zandriny sasany, indrindra ireo mitandrina ny 

Andro Fahafito rehefa Asabotsy, no nilaza fa tsy voaray tamin’ny asa notadiaviny izy 

ireo noho ny finoana arahiny.  

Fizarana IV. Politikan’ny Fitondrana Amerikana  

Nifandray tsy tapaka tamin’ny Ministeran’ny Atitany ny tompon’andraikitra teto amin’ny 

Masoivoho amerikana mba hahafantarana sy hanaraha-maso ny mombamomba ireo 

vondrona ara-pinoana isan-karazany. Talohan’ny nandaniana an’ilay fanovana ny 

fehezan-dalàna mifehy ny fizakàna ny zom-pirenena, dia nihaona tamin’ny solotenan’ny 

Ministeran’ny Fitsarana ihany koa ny Masoivoho Amerikana hidinika momba ny havesa-

danjan’ilay fepetra noraisina, araka ny tolo-kevitry ny Kaomisera avon’ny Firenena 

Mikambana misahana ny Zon’olombelona. Notohizan’ireo tompon’andraikitra tao 

amin’ny Masoivoho ny firesahana momba ilay fehezan-dalàna mikasika ny zom-pirenena 

tamin’ireo avy ao amin’ny fianakaviambe iraisampirenena sy ny solotenan’ny Firenena 

Mikambana teo an-toerana misahana ny zon’olombelona mba hiarahana mandray fepetra 

hampirisihana ny fitondrana hanova ilay fehezan-dalàna vaovao mba hamelana ny 

sokajin’olona sasany tsy manana zom-pirenena hizaka izany.  

Tamin’ny volana Janoary ny Masoivoho dia nampiantrano dinidinika ara-pinoana am-

pahibemaso ka nahitana mpandray anjara fitenenana niisa dimy avy amin’ny antokom-

pinoana samy hafa, anisan’izany ny solotena iray avy amin’ireo mpandala ny finoana 

nentim-paharazana. Tanjona tamin’izany hetsika izany ny hampivoitra ny tombony 

amin’ny fananana antokom-pinoana maro samihafa eo amin’ny nosy, ka nampirisihina ny 

hampitomboana ny fifandraisana sy fifanakalozana eo amin’ireo mpitarika sy solotena 



avy amin’ny antokom-pinoana. Ny Mpanolo-tsainan’ny Firenena Mikambana momba ny 

Zon’olombelona ho an’i Madagasikara sy ny Masoivoho Amerikana no nanokatra ny 

hetsika, izay nampitaina mivantana tamin’ny alàlan’ny Facebook. Isan’ny mpanatrika 

izany hetsika izany kosa ny mpianatra, solotenan’ny antokom-pinoana samihafa, misiona 

diplomatika hafa, fiaraha-monim-pirenena, solotenam-panjakana ary ny mpanao gazety. 

Taorian’ny hetsika dia nifanome laharan-tarobia hifandraisana sy nifanakalo hevitra 

momba ny fiaraha-miasa any aoriana ireo mpandray anjara sy ny mpanatrika. 

 


